
Sumáriu Julgamentu iha Tribunál Distrital Báucau iha inisiu fulan 
Juñu 2010 

 
Hahú loron 01 to’o 04 fulan Juñu 2010 funsionariu JSMP ida hala’o observasaun iha 
Tribunál Distrital Báucau ne’ebé nu’udar atividade prinsipál no regular JSMP nian. 
Durante loron hirak ne’e tribunál refere marka oráriu julgamentu iha loron ida deit ne’ebé 
hamutuk kazu krime 5, tantu loron sira seluk iha semana ida nia laran la iha julgamentu. 
 
Tuir observasaun JSMP katak Tribunál refere marka oráriu julgamentu bá kazu bálu iha 
oras hanesan deit no kompozisaun juiz ne’ebé hanesan, por ezemplu kazu tolu marka 
hotu iha oras 14:00. JSMP haré katak ne’e nu’udar problema tékniku ne’ebé presiza atu 
hadi’a iha futuru tanbá realidade hamosu konfuzaun bá parte sira inklui mós autór 
judisiariu sira  konabá oras julgamentu nian.  
 
Tuir mai sumáriu hosi kazu sira hotu: 
 

 Desizaun Kazu Omisídiu Tentativa, Nu: 149/crm.c/2009/TDB 
 
Tribunál absolve arguidu JJ hosi kazu omisídiu tentativa tanbá la iha prova ne’ebé 
sufisiente. Durante julgamentu bá kazu ne’e vítima ho arguidu ne’ebé nu’udar oan feto no 
aman rasik uza sira nia direítu silénsiu ka direítu atu nonook.  
 
Testemuña TC haré vítima kanek no isin nakonu ho ran maibé la haré sé mak hakanek 
vítima ne’e. Aleinde ne’e testemuña seluk ho inisial IJ depoimenta katak haré arguidu 
hakbesik bá vítima ho katana maibé tanbá ta’uk nune’é testemuña ne’e halai tiha hosi 
fatin akontesimentu, signifika testemuña ne’e la haré arguidu hakanek/tá vítima. 
 

 Desizaun bá kazu Ofensa bá integridade fízika simples, Ameasa no Danu, 
Nu: 45/crm/s/2009/TDB 

 
Tribunál kondena arguidu tinan 1 fulan 6 maibé suspende bá tinan ida bázeia bá faktus 
ne’ebé produs durante julgamentu. Tribunál mós kondena arguidu selu taxa justisa ho 
valor $ 10.00. Arguidu nia deklarasaun durante julgamentu katak vítima mak halo 



agresaun fízika bá nia, tanbá ne’e tribunál husu bá arguidu atu hato’o keixa bá Ministériu 
públiku.  
 

 Kontinuasaun bá kazu Omisídiu, Nu: 190/crm.c/2009/TDB 
 
Tribunál adia julgamentu ne’e tanbá juiz ida ne’ebé hola parte iha prosesu ne’e moras ka 
saude la permite, tribunál sei hala’o fali julgamentu depende bá kondisaun sáude juiz ne’e 
nian. 
 

 Julgamentu bá kazu Ofensa bá integridade fízika simples, Nu: 
33/crm.s/2010/TDB 

 
Julgamentu bá kazu ne’e la konsege realiza tanbá juiz ne’ebé prezide kazu ne’e tenta halo 
konsiliasaun bá parte arguidu no vítima nain rua bá bazeia bá Kódigu Prosesu Penál 
artigu 262 tanbá kazu ne’e tama iha kategoria krime semi públiku ne’ebé atu hala’o 
prosidementu kriminal tenki iha keixa no iha posibilidade atu halo konsiliasaun. Tribunál 
fó tempu bá vítima nomós arguidu atu halo akordu ruma bá kazu ne’e.  
 
Iha akordu katak arguidu tenki husu deskulpa bá vítima sira, arguidu tenki promete iha 
tribunál oin katak nia sei la repete tan nia hahalok ne’e no arguidu tenki selu 
indemnizasaun ho valor $USD 50,00 bá vítima ida.  
 

 Julgamentu bá kazu Violasaun Seksual, Nu: 61/crm.c/2010/TDB 
 
JSMP la observa julgamentu bá kazu ne’e tanbá prosesu julgamentu taka bá públiku. 
Vítima minoridade ho idade 13, arguidu nia idade mais ou menus 50 ona. Tuir 
informasaun ne’ebé JSMP hetan katak akontesimentu violasaun seksual ne’e akontese 
kuandu vítima hela hamutuk ho arguidu. Vítima agora dadauk hela separadu ona ho 
arguidu.  
 
Atu hetan informasaun ne’ebé klean liu favor kontaktu: 
Casimiro dos Santos 
Direitór Interinu JSMP  
Email: luis@jsmp.minihub.org 
landline: 3323883 
 
  


